John James cyf. Bethan Clement

COLLI A FFEINDIO

Luc 15:1 - 32

Cyflwyniad: Luc 15:1 – 2

‘Mae'r dyn yma’n rhoi croeso i bobl sy’n ‘bechaduriaid’!’, adnod 2. Roedd y Phariseaid wedi bwriadu hyn fel beirniadaeth – fasen nhw byth yn halogi eu hunain drwy gysylltu â’r rhai oedd wedi cael eu gwrthod yn gymdeithasol.  Ond roedd Iesu’n wahanol.  Roedd e’n denu’r math yna o bobl ac roedd e hyd yn oed yn bwyta gyda nhw!  Mae dameg y bennod yma, sy’n dod mewn tair rhan, yn darlunio’r gwirionedd bendigedig bod yr Achubwr wedi dod i ‘chwilio am y rhai sydd ar goll, a’u hachub nhw’.  Luc 19:10.

1. Y Ddafad aeth ar goll. Luc 15:3 – 7

Crefydd ydy’n hymgais ni i ffeindio Duw.  Mae’r neges Gristnogol yn dangos Duw sy’n chwilio amdanon ni.  Mae’r stori hyfryd yma yn pwysleisio cariad bugail dros ei ddefaid a’i lawenydd pan mae’n dod o hyd i’r un oedd ar goll.  Yn yr Ysgrythur, mae’r Arglwydd yn cael ei ddarlunio fel bugail, e.e., Salm 23; Eseia 40:11; Eseciel 34:11 – 16.  Mae pechaduriaid fel defaid sy’n crwydro – maen nhw wedi colli’r berthynas gyda Duw.  Yr Arglwydd Iesu ydy’r Bugail Da ddaeth i roi ei fywyd fel bod pechaduriaid sy ar goll yn gallu cael eu hadfer i berthynas gyda Duw.  Ioan 10:11.  Mae llawenydd y bugail fel y llawenydd sy yn y nefoedd pan fydd un pechadur yn ymddiried yn Iesu.  Mae mor wahanol i feirniadaeth yr arweinwyr crefyddol balch a hunan-gyfiawn (y naw deg naw yn yr anialwch) oedd ddim yn gallu gweld yr angen iddyn nhw edifarhau.

2. Yr arian aeth ar goll. Luc 15:8 – 10

Mae’r stori’n pwysleisio’r diwydrwydd a’r gofal a gymerodd y fenyw wrth chwilio am y darn arian oedd ar goll.  Basai wedi perthyn i fwclis roedd hi wedi ei gael fel anrheg priodas ac yn ei wisgo o gwmpas ei gwddw neu fel band ar ei phen.  Felly, roedd e’n werthfawr iawn iddi hi, a dydy hi ddim yn gorffwys nes iddi ddod o hyd iddo.  Mae hyn yn dangos mor werthfawr ydy un enaid.  Mae hefyd yn dangos mor bell oedd Crist yn fodlon mynd i adfer pobl i berthynas gyda Duw.  Pan mae hyn yn digwydd, mae parti mawr yn y nefoedd!

3. Y Mab Colledig.  Luc 15:11 – 32
Gallen ni alw’r ddameg hon yn ‘dameg calon y Tad’ achos dyna ble mae’r pwyslais – mae Duw yn croesawu pechaduriaid sy’n edifarhau fel y mab ifanca.  Ar y llaw arall, fydd yr hunangyfiawn, fel y brawd hyna, fyth yn mwynhau bendith achubiaeth.  Mae’n stori o:

· wrthryfela.  11 – 13. ‘Fy mywyd i ydy e a dw i’n mynd i wneud fel dw i eisiau.’  Mae’r agwedd yma’n gyffredin, ac nid dim ond ymhlith pobl ifanc sy’n gwrthryfela.  Mae’n adlewyrchu’r gwrthryfel herfeiddiol yn erbyn Duw ym mhob un ohonon ni.  Eseia 53:6.  Basai’r mab wedi etifeddu ei draean e o’r stâd pan fasai ei dad yn marw ond roedd e am gael ei ryddid a’i arian yn y fan a’r lle.
· gofid.  14 – 16  Felly aeth oddi cartre.  Gwastraffodd bopeth a gwariodd ei arian i gyd.  Roedd e mor unig ac roedd arno gymaint o eisiau bwyd.  Roedd hyd yn oed y bwyd moch yn edrych yn dda – meddyliwch, i Iddew!  Roedd y byd wedi cynnig gymaint ond doedd e ddim yn ei fodloni.  Yn yr un ffordd, mae bywyd heb Grist yn wastraff ac yn wag.
· edifeirwch.   17 – 20.  Yn fuan sylweddolodd pa mor dwp roedd e wedi bod.  Penderfynodd e fynd nôl gartref a gofyn i’w dad faddau iddo.  Mae edifeirwch go iawn yn golygu cyfaddef a chydnabod ein pechod.  Mae’n golygu troi o bechod nôl at Dduw!  Gwnaeth y dyn ifanc hyn, a felly cymerodd y camau cyntaf nôl at: 
· adferiad. 21 – 24.  Yn y cyfamser, doedd ei dad ddim wedi rhoi’r gorau i obeithio; doedd e ddim wedi rhoi’r gorau i garu ei fab.  Rhedodd i’w gwrdd.  Croesawodd ef a breichiau agored.  Dyna ddarlun gwych o galon dadol Duw!  Roedd y mab wedi paratoi araith, ond chafodd e ddim cyfle i’w gorffen – roedd yn cael ei adfer i’w le fel mab.  Basai’r fantell, y fodrwy a’r sandalau wedi dangos y gwahaniaeth rhyngddo ef a’r gweision.  Felly dechreuodd y dathlu mawr – yn union fel y llawenydd yn y nefoedd.  Sylwch, beth bynnag ar ymateb y brawd hynaf a’r ffordd y mae ef yn
· gwrthod.  25 – 32.  Gwrthododd e ymuno yn y dathlu, felly cafodd ei adael allan yn yr oerfel.  A dyma brif bwynt y stori.  Mae’r brawd hynaf yn cynrychioli’r arweinwyr crefyddol hynny oedd yn mor siwr mai nhw oedd yn iawn, ac oedd yn gwrthod achubiaeth Duw.  Doedden nhw ddim yn credu bod pobl fel y ‘pechaduriaid’ yn adnodau 1,2 yn haeddu cael eu hachub.
Felly, mae’r tair stori hyn yn darlunio mor werthfawr ydy pob person i Dduw, a’i awydd e i weld pawb yn dod ato fe.  Mae’n neges i bawb sy heb berthynas iawn â Duw, am ba reswm bynnag, Cristnogion a’r rhai sy ddim yn Gristnogion fel ei gilydd.  Y rhai sy fel y ddafad, ar goll oherwydd ffolineb, y rhai sy fel y darn arian, ar goll oherwydd esgeulustod, a’r rhai sy fel y mab, ar goll oherwydd eu bod yn gwrthryfela.  Mae cariad Duw yn ymestyn allan i bob un ohonyn nhw.  Rhoddodd e ei Fab fel bod pawb yn gallu cael eu hadfer i berthynas iawn gyda fe eto.  Diolch, Arglwydd!

Cwestiynau ar gyfer trafodaeth:

1. Mae pob person yn werthfawr i Dduw.  Beth mae hynny’n ei olygu i chi’n bersonol?  Beth mae’n ei ddweud wrthych chi am bobl eraill?

2. Sut rydych chi’n meddwl oedd y tad yn teimlo pan adawodd e’r mab i fynd ei ffordd ei hun?  Rhannwch eich syniadau a’ch profiadau.  Cymharwch â Rhufeiniaid 1:24, 26, 28.  Trafodwch.

3. Ydych chi’n gallu uniaethu gyda’r mab ifanca o brofiad personol?  Rhannwch os yn bosibl.  

4. Ym mha ffordd rydyn ni’n ymddwyn fel y mab hyna?


Os ydy Duw yn barod i faddau a’n derbyn ni, sut ddylen ni ymateb i bobl sy wedi ‘pechu’ yn ein herbyn ni?

